
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á śrī vasumatīśatakam Á Á
kavitājitakallōlikanyakākāntavakṣasē Á
karuṇādiguṇāḍhyāya kamalānidhayē namaḥ Á Á

vandē vēṅkaṭaśēṣadēśikamaṇiṃ vaiduṣyavārānnidhiṃ
vaṃśē vatsagurōḥ kṛtāvataraṇaṃ yasyātituṅgē hṛdi Á

varṇyēyaṃ vasudhā , sa vājivadanaḥ , sā śrīgurūṇāṃ tatiḥ
sā ca śrīkavitā manōharatamā cakrurvihārān bahūn Á Á 1 Á Á

vasumati ! varadā tvaṃ pūrvavarṇaṃ gṛhītvā
mayi bhava sumatitvaṃ śiṣṭamētanmamāstu Á

atha kila bhavadīyāṃ stōtracaryāṃ vidhātuṃ
mama matiratipuṇyā sambhavitrī dharitri ! Á Á 2 Á Á

vasudhē ! sudhēva mama bhāratī tvayā
kṛpayā kṛtā kila bhaviṣyati dhruvam Á

vasudā tataśca bhavatī bhaviṣyatī -
tyakhilaṃ vibhāti tava nāmni mē’vanē Á Á 3 Á Á

tava śravaṇatō bhavan tava jagau sutāyāḥ kathāṃ
tataśśravaṇajastava stavamanarghabhāvaṃ guruḥ Á

ahaṃ śravaṇajanmavānnahi tathā’pi vakṣyāmi tat -
katiśravaṇajātayā mama manīṣayā prēritaḥ Á Á 4 Á Á

mārkaṇḍēyamaharṣiṇā tava kṛtaṃ pitrā tapaḥ kiṃ mahat ?
kiṃ vā śrīnidhinā tava priya iti prāptēna kīrtiṃ kṛtam? Á

kiṃ vā śrīnidhirāghavēṇa racitaṃ tuṣṭūṣatā tvāṃ mayā
sarvatrātra rasē ! tvamēva nipuṇā mātassamādhiṃ vada Á Á 5 Á Á

viśvambharassa bhagavān bhavatīṃ bibharti
viśvambharā nu bhavatī tamamuṃ bibharti Á

hā ! hanta ! niścitamamuṃ bhavatī bibharti
viśvābharassa bhavitā kathitō’nyathā cēt Á Á 6 Á Á

varāharūpī sa purā murāriḥ
tvāṃ prāpya jāyāmasamastavēti Á

manōharākāraramānivāsaḥ
tvāmēti jāyāṃ tulasīvanē’smin Á Á 7 Á Á

snēhābhiṣiktaṃ yadi vairamāstē
na taccakāstīti bhuvi prasiddham Á

snēhābhiṣiktaṃ madhuvairiṇastē
bhūṣāsu vairaṃ nitarāṃ vibhāti Á Á 8 Á Á

adharamadhuni saktaṃ madhvariṃ mārabaddhaṃ
kalayasi kathamēnaṃ mātaratyantacitram Á

atha kila tava saṅgāt śrīnidhērasya cābhūt
aghaṭitaghaṭakatvaṃ varṇitaṃ mārajēna Á Á 9 Á Á

svarūpantē mātaḥ ! katicana janā mandadhiṣaṇāḥ
girīndrairvṛkṣaughairapi ca nicayairmēduramṛdām Á

vilōkantē lēkhapriyapathapurīṃ tāmapi rasē !
tvadīyāntaḥkōṇē kvacidapi gatāṃ naiva kimidam Á Á 10 Á Á

viśvambharāsi nikhilāsi tathāpi mātaḥ !
kēnā’pi hanta lalitēna manōharēṇa Á

rūpēṇa tēna dayitēna tathāvidhēna
śrīlēkhamārganagarē vihṛtiṃ tanōṣi Á Á 11 Á Á

amba ! tvāṃ kila nāyakasya nikaṭē bhāntīṃ manōhāriṇīṃ
dṛṣṭvā nandathumēva yāti niyataṃ lakṣmīssapatnī tava Á

yō bhūmyāḥ patirunnatō vijayatē tasmin hi lakṣmīḥ sthirā
tasmāttvāmavalambatē sthitiriyaṃ tasyāśca tasmādidam Á Á 12 Á Á

vasundharē ! tvāṃ śravaṇōdbhavō’yaṃ
samprāpya samprāpya tataḥ phalāni Á

ādāya tēbhyō vasu tatsvarūpāṃ
lakṣmīmuraḥpēṭikayā bibharti Á Á 13 Á Á

lakṣmīpatissannanaghāṃ mahīṃ tvāṃ
sa mātarādāya mṛkaṇḍusūnōḥ Á

vasundharānāthapadaṃ prapēdē
nōcēdihākāśapurīpatissyāt Á Á 14 Á Á

tvāmēkāṃ vasudhē ! mṛkaṇḍutanayaḥ kanyāmananyāṃ dadau
śrīmacchrīpatayē na cānyadadadat yadvā’dadāttēna kim? Á

ētēnaiva sa gāṃ bhuvaṃ ca bhavatīdānēna saṃyagdadau
ityēvaṃ bhuvanē tu kīrtirabhavaccitrā tvadīyā dayā Á Á 15 Á Á

madhurā dharaṇi ! girastē
madhujidapi śrōtumutsukō nitarām Á

śravaṇē janimatha surapatha -
nagarīnāthatvamapyāpa Á Á 16 Á Á

ahōrātrābhikhyē sarasi śubhadaṃ snānakaraṇam
ahōrātraṃ dhyēyaṃ kimapi taṭagaṃ tasya sarasaḥ Á

ahōrātraṃ yattat kanakaruci kṛṣṇēna ghaṭitam
ahōrātrābhikhyāṃ yugapadiva yuktāṃ prathayati Á Á 17 Á Á

purāṇapuruṣapriyā purabhidādibhiḥ pūjitā
purandarapadapradā nijapadaṃ sakṛt dhyāyatām Á

purātanasarasvatīṃ pulakitāṃ guṇaistanvatī
punātu ditisambhavapratibhaṭādhvapuryālayā Á Á 18 Á Á

kāntāpriyō yadi bhavēttanayō’pi sādhvyāḥ
tyājyastadā kila satīti nigadyatē sā Á

sādhvyāstavāmba ! narakārisarōjanētrē !
hṛdyāstyajanti narakaṃ narakāmba ! bhaktāḥ Á Á 19 Á Á

svayaṃ madhurabhāṣiṇī madhuharaṃ sadā sēvasē
bhavēna paripūjitā bhavamahō lunāsi svayam Á

abhūmirapi madgirāmatha ca bhūmirityucyasē
kathaṃ nu tava vaibhavaṃ kamalalōcanē ! varṇayē Á Á 20 Á Á

ananta iti nāmavān svayamasāvanantā giraḥ
stuvanti tamamuṃ tatō’pyayamanantatalpē rataḥ Á

anantagirināyakō bhagavati ! tvayānantayā
mṛkaṇḍusutabālayā svasamayātra saṃmōdatē Á Á 21 Á Á

bhūmistvaṃ yamunā tataḥ kacabharaṃ gaṅgā ca mandasmitaṃ
kāvērī madhuraṃ vacō janani ! tē vaihāyasī madhyagā Á

bhūṣā svarṇamukhī yugī ca kucayōstadvatpayasvinyasau
itthaṃ puṇyanadīmayīmiva rasē ! tvāṃ sēvatē śrīnidhiḥ Á Á 22 Á Á

gatistvaṃ dēvānāṃ gagananibhamadhyā ghanakucā
tathānantā nāmnā kaṭitaṭagadivyāmbaravatī Á

sanakṣatrā puṣpairnayanayugalīpuṣkaravatī
satī mātassatyaṃ gagananagarīṃ pāti bhavatī Á Á 23 Á Á

viṣṇupadapattanē’smin
viṣṇupadē viṣṇupatni ! jagatastvam Á

asyēśānā yuktaṃ
viharasi dhēnurhi kāmitārthasya Á Á 24 Á Á

dakṣiṇasya tava dakṣiṇaḥ karaḥ
dakṣiṇāṃ vinatarakṣaṇē kṣamē ! Á

tvāṃ vinirdiśati vikṣipannaghaṃ
nānyadasti kila tadvivakṣitam Á Á 25 Á Á

sthitē manasi yō narō mama karōti mugdhē ! smṛtiṃ
tamēnamapi cāntyajaiḥ parivṛtē’pi dēśē mṛtam Á

nayāmi mama tatpadaṃ na khalu tē viṣādō bhavēt
iti svayamasau jagau nanu purā tvayā mādhavaḥ Á Á 26 Á Á

śrīmāndaṇḍadharassvayaṃ jagadidaṃ prāyō’parādhairyutaṃ
śikṣyaṃ vā’tha nu rakṣyamityatitarāmārūḍhaḍōlō hariḥ Á

antyaṃ sādhu tatō vicārya bhavatīmasmin sthalē jāgratīm
aṅgīkṛtya tathōcitāṃ praṇayinīṃ nityaṃ kṣamāṃ krīḍati Á Á 27 Á Á

rakṣētkṣamāṃ kṣamāvān
iti kila vāṇī purātanī mātaḥ Á

ayamatha mādṛśarakṣaṇa -
dakṣastvāṃ hi kṣamāṃ prāpya Á Á 28 Á Á

śrutijātagītavibhavā
svaśrutisañjātagītavibhavā’tha Á

www.prapatti.com 5 Sunder Kidāmbi



śrī vasumatīśatakam

atha ca tatō’pi viśēṣāt
śrutyantācāryagītavibhavā tvam Á Á 29 Á Á

sudhāśapathapattanaṃ vasudhayā dhṛtaṃ rājatē
budhāśayavinōdanaṃ vasudhayā ca tadbhūṣitam Á

mudhāśayapadādikaṃ yadi na kartumīhā janāḥ !
sadāśrayamidaṃ tadā namata gacchatākalmaṣāḥ Á Á 30 Á Á

yastvāṃ dhattē dharaṇi ! mahimā tasya vaktuṃ na śakyaḥ
tatra śrīmān phaṇipatirasau dhārakastē pramāṇam Á

yassvaṃ vaktuṃ tava vahanatō dhanyamāstē sahasra -
dvandvaśrīmāniva rasanayā santataṃ lēlihānaḥ Á Á 31 Á Á

tava kila tanayātvaṃ prāpya kanyā payōdhēḥ
anavadhikṛpayā sā pūritā sakṣamā’bhūt Á

idamiha karaṭasyōdantamapyāśarīṇāṃ
adhipavanajamuktaṃ jānatāṃ bhāti mātaḥ ! Á Á 32 Á Á

gōrūpamamba ! dadhatī bhavatī kadācit
sākaṃ suraissakalalōkapatēssamīpam Á

āsīdgatā sa ca tadā tvayi vatsalassan
gōpālabālakapadaṃ svayamālalamba Á Á 33 Á Á

śrīdhanvinavyapurabhāgyavipākajātā
śrīviṣṇucittatanayēti rasē ! kadācit Á

divyaṃ sugandhamatulaṃ nijakuntalānāṃ
datvā sumēṣu dayitasya manaścakarṣa Á Á 34 Á Á

bhāgīrathī ca bhavatī ca padāmbujātāt
jātē purā muraripōriti kiṃvadantī Á

pūrvā tu tatra lavaṇākarasaṅgatā’bhūd
mātaḥ ! parā lavaṇamēva nirācakāra Á Á 35 Á Á

mānyē ! mānidhimārakēlidayitē ! mārārimānapradē !
māyāvāriṇi ! māyayā madhuripōssaṃmōhini ! svāmini ! Á

mālālālitamūrdhajātamahitē ! mandāravāsairnatē !
mātarmādhavi ! mañjulādharadalē ! mandaṃ dayēthā

mayi Á Á 36 Á Á
mahīyasītyatra mahīti mahyām

adhīmahi tvāmathavā nu mātaḥ ! Á
aṇīyasīṃ tvāmudarē’tyudārē !

murāridārāssadayē ! vada tvam Á Á 37 Á Á
mātarvicitraṃ vasanaṃ bhavatyāḥ

nidānamāsīllavaṇasya nityam Á
ahō kathaṃ vā bhavadōdanō’yaṃ

nityaṃ vihīnō lavaṇēna bhāti Á Á 38 Á Á
jalajalōcanayācalayā’nayā

balivilōpanalālanalōlayā Á
vimalayā’balayā balakāntayā

vimalatāṃ hṛdayaṃ hyavalambatē Á Á 39 Á Á
nānyatprasādhanacaṇaṃ tava bhūṣaṇaṃ tat

tvāmēva bhūṣaṇamahaṃ tava niścinōmi Á
ātmānamamba ! vasudhāmiha bhūṣayantī

yadvyōmapattanagatā vasudhē ! vibhāsi Á Á 40 Á Á

asurasaraṇibhājō naiva māṃ vēttumīśāḥ
surasaraṇiniviṣṭā vēttumīśā bhavanti Á

iti kila paramārthaṃ bōdhayantī budhaughaṃ
surasaraṇinagaryāmamba ! vāsaṃ karōṣi Á Á 41 Á Á

babandha vastraṃ vasudhē ! tvadīyaṃ
mamantha cainaṃ bhagavān kadācit Á

dvayaṃ ca lakṣmīṃ galitāmavāptuṃ
tadā tadā tasya nidānamāsīt Á Á 42 Á Á

paśyatsvamba ! surēṣu bharturabhajadvakṣō ramā sā drutaṃ
tvaṃ nāmātra cirāt patiṃ ca tanayān saṃvāhya sampuṣyasi Á

tat kā vā yuvayōrgarīyasi padē saṃsthāpanīyā budhaiḥ
syādityatra vadantu śāstranipuṇā maunaṃ bhajāmō

vayam Á Á 43 Á Á
vakṣō’bhajat patyuritīya mantōḥ

rakṣōdhipasyāpa nikētanaṃ sā Á
viṣṇōḥ padaṃ tvaṃ tvaparityajantī

viṣṇōḥ padē yāsi purē vihāram Á Á 44 Á Á
dharē ! sudhādhāra ihādharastē

lakṣmīdharaṃ mōhadharaṃ vidhattē Á
dharābhilōlō’pyadharābhilōlaḥ

dharātalē yēna virājatē’sau Á Á 45 Á Á
tavāmbarādēṣa kadācidamba !

kanyābhidhaṃ ratnamavāpya dhanyaḥ Á

tvayā dharaṇyā dharaṇīpatissan
tadambaraśrīpuranityavāsaḥ Á Á 46 Á Á

pādāmbujātē tava mātarētē
pūrṇāmbujātādapi pūrṇaśōbhē Á

yatastatō yuktamidaṃ suvātē
manāṅnatasyāpi mahatphalāni Á Á 47 Á Á

vāsassamastaṃ lavaṇāspadaṃ tē
pākaḥ kathaṃ vā lavaṇairviyuktaḥ Á

tadastu vāsassthalamapyathāmba !
tavāpravēśyaṃ lavaṇābhiyuktaiḥ Á Á 48 Á Á

lavaṇatiraskāraparaṃ
lāvaṇyasyāspadaṃ manōhāri Á

udadhivasanaṃ mahō naḥ
kāruṇyaikōdadhiḥ priyaṃ diśatu Á Á 49 Á Á

kalānidhimanōharaṃ kamalakōmalaṃ nirmalaṃ
vilōcanamadhuvrataṃ vikacanāsikācampakam Á

manōjavijayāspadaṃ mahitakarṇadṛśyaṃ mahi !
tvadīyamidamānanaṃ kathamihāmba ! varṇyaṃ mayā? Á Á 50 Á Á

añcitamakhilairlēkhaiḥ
cintitaphaladaṃ cirantanaṃ tējaḥ Á

sañcitasukṛtaissēvyaṃ
vañcitapāpaṃ viyatpurē kiñcit Á Á 51 Á Á

karadhṛtakēlīkamalaṃ
kalpakakalpaṃ manōharākalpam Á

karuṇānikaravikāraṃ
kiñcittējō viyatpurē vasati Á Á 52 Á Á

yasminviharati hṛdayaṃ
vyōmapurīnāyakasya tat kimapi Á

viharati viyatpurē’smin
viharati tadidaṃ puraṃ ca mama hṛdayē Á Á 53 Á Á

ambudhivasanāmambuja -
vadanāṃ nitambaramaṇīyām Á

ambaranagarīvihṛtiṃ
śambarasaṃhārisampadaṃ naumi Á Á 54 Á Á

pañcaśarapañcabāṇīṃ
vañcanasamayē nijasya dayitasya Á

pañcasurapādapāliṃ
cintanasamayē nijasya bhaktasya Á Á 55 Á Á

nārāyaṇapriyatamāṃ nayanābhirāmāṃ
nākādhināthavinutāṃ nalināyatākṣīm Á

nānāvidhāṃ guṇagaṇairnamatāṃ śaraṇyāṃ
nārādhayanti hṛdayē na hi tē manuṣyāḥ Á Á 56 Á Á

rākāniśākaramukhīṃ ramaṇīyarūpāṃ
rāmāyaṇādigaditāṃ rasabhavyalīlām Á

rāmākulōttamamaṇiṃ raghunāthapūjyāṃ
rājādhirājavidhṛtāṃ rasanā gṛṇātu Á Á 57 Á Á

kṛpāmayaśarīriṇīṃ kṛtamukhaissadā saṃstutāṃ
kṛtāntapuravañcikāṃ kṛṣimatāṃ phalākalpikām Á

kṛśōdarasudarśanāṃ kṛtasamastalōkapriyāṃ
kṛpāṇasamakuntalāṃ kṛtavatāṃ hṛdi svasti naḥ Á Á 58 Á Á

janani ! narakahantuḥ prāṇakāntāsi sā tvaṃ
svayamapi narakaikadvēṣiṇī saṃśritānām Á

tadapi narakamātētyatra saṃjñāṃ tatō’sau
kathamapi mama mattā hanta ! gṛhṇāti jihvā Á Á 59 Á Á

mātarna kēvalamasāvurasi tvadīyē
bhējē ratiṃ kaṭhinapīnakucābhirāmē Á

ēṣā ramā’pi ramaṇōrasi vāsamēti Á
tattādṛśatvadurasaḥ parirambhaṇēcchuḥ Á Á 60 Á Á

“bhōktuṃ tvāmahamutsukaḥ” “taducitaṃ
sākūtamētat katham?”

“bhaktaṃ nirlavaṇaṃ kilātra bhagavan !
mā bhuṅkṣva bhaktāmimām” Á

“yasmānmē lavaṇōdadhirvasanatā -
mālambatē kiṃnvidam?”

“taccātrāpanayāmyayīti” yuvayō -
rhāsōdgamaḥ pātu naḥ Á Á 61 Á Á

“mārkaṇḍēyasutē ! manō harasi mē manmānasādudgataḥ
candrō’yaṃ vijitō bhavanmukhasarōjātēna nityaṃ yataḥ” Á

“svāmin ! yādava ! manmathō manasijassarvāṅgaśōbhānvitaḥ
nāsīt kiṃ bhavatā tatō harasi māṃ nāthē”ti ramyā ratiḥ Á Á 62 Á Á

“vasumati !” “sumatē ! kiṃ?” “dhāmnyasi svarṇavarṇā”
“bhavasi tadiva ca tvaṃ nāmnyapi nyūnavarṇaḥ” Á

“na khalu na khalu nāmni svarṇavarṇō’pi dhāmni
śrutigaṇaguṇitō’smī”tyamba ! pātu smitaṃ tē Á Á 63 Á Á

mānyāṃ manōharatamāṃ madhukaiṭabhārēḥ
mānātilaṅghivibhavāṃ mahanīyamūrtim Á

mālābharairvilulitāṃ madhutulyavāṇīṃ
māyātiraskṛtikarīṃ manasā smarāmi Á Á 64 Á Á

kāmāripūjitapadāṃ kamanīyagātrīṃ
kāṅkṣādhikāni dadatīṃ kaṭakāgatānām Á

kāntāya kāmavihṛtau kalitātimōdāṃ
kāmānavāptumadhunā kalayāmi kāñcit Á Á 65 Á Á

aṇōraṇīyān mahatō mahīyān
bhajatyajasraṃ bhagavān murāriḥ Á

aṇīyasīṃ tvāmudarē’tyudārē !
mahīyasīṃ tvāṃ jaghanē stanē ca Á Á 66 Á Á

“kāntē ! kōpavatīva bhāsi kimidaṃ kōvā’parādhaḥ kṛtaḥ”
“kinnāmāmbarahāriṇēti hariṇāḥ nō bhāṣasē vā mayā” Á

“vyaktaṃ cintaya santyajātha ca ruṣaṃ yā tvaṃ mayā sthāpitā
nityaṃ hyambarapattanē madavanī”tyēvaṃ priyē

śaṃsati Á Á 67 Á Á
“gōpījanasya mama cāpyaharō’mbaraṃ tvaṃ

stēna ! tvamambarapuraḥ parikīrtitō’si Á
bhūmau ca saktamanasaḥ kathamanyathēyaṃ

kīrtistavēti kitavē”ti dadāsi vācam Á Á 68 Á Á

janani ! vasumatīṃ tvāṃ śrīnivāsasya kāntāṃ
yadi punaranapāyāṃ saṃvihāyātra kañcit Á

vasulavaparidṛptaṃ tallavaṃ prāptukāmaḥ
parisarati janō’yaṃ tattavaivāparādhaḥ Á Á 69 Á Á

“subandhustvaṃ” mātaḥ ! “muraripu” manōmārajananī
tvadīyaḥ pāpānāṃ mama bhavati “cōrō” hi mahimā Á

sadā “harṣaṃ” “māghaṃ” janayati natistē caraṇayōḥ
tatassyāṃ lōkē’sminnavani ! “bhavabhūti” stava dṛśā Á Á 70 Á Á

tvadupasadanātpūrvaṃ śōkastataśca viśōkatā
nikhiladuritāṭōpakṣēpakṣamāsi sakṛnnatā Á

iti kila vidatyāsīdamba ! tvayi praṇayānvitā
jaladhitanayā janma tvattō yadāpa vidēhabhūḥ Á Á 71 Á Á

aindraṃ vimānamadhiruhya samujjvalantīṃ
indrēṇa sarvajagatāṃ dayitēna sākam Á

indrādidēvavinutāmavalōkya mātaḥ
indrapriyēti bhavatīṃ nijagāda vēdaḥ Á Á 72 Á Á

āndōlikāsu bhavatīṃ janatā vahantī
cākāśapattanagatāṃ dharaṇīṃ smarantī Á

ānandamamba ! niyataṃ hṛdayē bhajantī
cārōhayantyatha ca bhātyavarōhayantī Á Á 73 Á Á

tvāṃ yō vahēta bahavaḥ kila taṃ vahanti
tatra pramāṇamiha mē bhujagādhipō’sau Á

yastvāṃ nijēna śirasā vinatō dadhānaḥ
sarvairamībhiradhunā dhriyatē mahē tē Á Á 74 Á Á

śrī vasumatīśatakam

dvijēṣu haṃsō bhavatīṃ dadhāti
dvijēṣu yaḥ kuṇḍalināṃ nihantā Á

nāthaṃ tvadīyaṃ , yuvayōḥ pratītaṃ
sphuṭaṃ hi lōkē pṛthu tāratamyam Á Á 75 Á Á

aindrē candraprabhāyāmapi bhujagapatau sākamētēna yāntī
mayyasmin vāhabhūtē kamalamiyamahō vāhamāpēti yuktam Á

laṅkāpuryāṃ kilāsīdadhikamalamalaṃ svāminī yā satīnāṃ
tasyā mātā hi sēyaṃ svayamiti hanumān darśayatyā -

darēṇa Á Á 76 Á Á
rājatē gajavarē virājatē

rājarājanatapādapaṅkajē ! Á
nāyakō gajagatissuhaṃsagā

tvaṃ tu haṃsagamanēti sāmpratam Á Á 77 Á Á
āndōlikāntaravanīramaṇaṃ yuvānaṃ

āsādya sādhudhiṣaṇā samayaṃ ca sāyam Á
dṛṣṭvā ratiṃ kalayituṃ kṛtakautukēyaṃ

tatra kṣamēti bhavatīmavalōkya dhṛtyā Á Á 78 Á Á
punnāgamamba ! puruṣē puratō’dhirūḍhē

sannāhamaṃsamadhurē bhavatī dadhāti Á
kinnāma tēna sahavāhanatā gatā syāt

yannāma gōpavanitāsu tadā kṣamāvān Á Á 79 Á Á
subhagaturagavāhē nāyakē’smin tvadīyē

tvamasi nanu purastādaṃsaramyē niviṣṭā Á

śrī vasumatīśatakam

turagamukha tavaitadyujyatē yujyatē’thō
turagavadanabhēttuścēti mandasmitāsyā Á Á 80 Á Á

rathasyāntaḥ sthāyāṃ tvayi janani ! bhavyē tava padē
yayau tasyāṃ vīthyāṃ ratha ita lasan vartata iti Á

janānāṃ vyāhārē bahirapi yathā sthānamabhajat
bhajatyantaḥsthatvaṃ kathamiti dharē ! citracaritē ! Á Á 81 Á Á

mṛkaṇḍutanayātmajāṃ mṛgakiśōraramyēkṣaṇāṃ
mṛdusmitamanōharāṃ mṛditabhaktapāpācalām Á

mṛdādyapararūpiṇīṃ mṛgamadādigandhōjjvalāṃ
mṛḍādivibudhēḍitāṃ mṛdurahaṃ sadā bhāvayē Á Á 82 Á Á

na jānē kāṇādaṃ na ca phaṇipatēstāṃ ca phaṇitiṃ
na vā mīmāṃsāṃ tāṃ na ca rasamayīṃ kāvyasaraṇim Á

na cāthō vēdāntē kvacidapi kimapyamba ! kathayē
kathaṃ vēdāntāntarviracitanivāsāṃ bhagavatīm Á Á 83 Á Á

kāñcyā bhavatyāḥ kamanīyarūpāṃ
kanyāmayaṃ kāñcana kāñcanāṅgīm Á

āsādya bāhāntarabhavyadēśē
nivēśayāmāsa mudā patistām Á Á 84 Á Á

“kastvaṃ?” “purāṇaḥ puruṣō’smi sō’haṃ”
“tajjñāyatē nāma tu” “tattadēva” Á

“kimarthamāgāḥ?” “tava kanyakārthaṃ”
“kiṃ tē sutaḥ ? kiṃ nu sutō’sti tasya ?” Á Á 85 Á Á

kanyāṃ tvadīyāṃ pariṇīya tasyāṃ
putraṃ tataḥ pautramahaṃ labhēya Á

śrī vasumatīśatakam

hā hā kimētat ? kimu kāmayēta
kanyātibālā sthaviraṃ prayāhi Á Á 86 Á Á

“ sā cēt sakāmā mayi , dēhi mahyaṃ
nō cēdahaṃ yāmi ,” “dharē ! dharē’mum Á

pitāmahaṃ paśya ,” “pitaḥ ! sa ēṣaḥ
pitāmahasyāpi pitā purāṇaḥ” Á Á 87 Á Á

“tvayyunmanā ēṣa samāgatō’tra
kāmātmanaḥ pūraya kāmamasya” Á

“bālāsi satyaṃ na matissatī tē ,
purāṇapākē lavaṇaṃ na dātum Á Á 88 Á Á

dakṣā , tadanyaṃ bhaja , yāhi yāhi
namō namaḥ pūruṣa yāhi yāhi” Á

“brūṣē purāṇaṃ kimahō navīnaṃ
yuvānamēnaṃ janaka ! bhramō vā” Á Á 89 Á Á

“na mē bhramō , vāṃ kila sambhramō’yaṃ
pramādya jātā yuvayōrgirēti” Á

ēvaṃ samāptē tava tē pituśca
tavāpi kāntasya girāṃ pravāhē Á Á 90 Á Á

nimīlitākṣē tava tātapādē
visphāritākṣē tava ca priyē’smin Á

brahmādayastē vibudhā munīndrāḥ
sākaṃ suhṛdbhissamupāgatāstam Á Á 91 Á Á

dēśaṃ parākāśamivāvalōkya
taṃ viṇṇagar nāmayutaṃ vidhāya Á

śrī vasumatīśatakam

atyadbhutaṃ nistulamāptagītaṃ
māsē tulānāmni bhavadvivāham Á Á 92 Á Á

vitēnirē tē prativarṣamēvaṃ
tathaiva kōlāhalatō’dhunāpi Á

vilōkyatē , viśvahitāya viśvē !
viśvēna caivaṃ vihṛtiṃ vidhatsē Á Á 93 Á Á

pārśvē vidhāya bhavatīmaparatra taṃ tē
tātaṃ ca sādaramayaṃ bhagavān vidhāya Á

ānandavṛddhatanurunnatadarśanīyaḥ
pādānatānabhimatārthayujō vidhattē Á Á 94 Á Á

śriyō janmadēśaṃ payōjāyatākṣaḥ
svayaṃ nāma bhējē padaṃ svaṃ vihāya Á

bhuvō janmadēśaṃ bhavatyāstu sō’yaṃ
nijēnāpi sākaṃ padēnāpi mātaḥ ! Á Á 95 Á Á

kṣamēti viśvambharanāyikēti
sthirēti ratnākaramēkhalēti Á

dharēti viśvēti vasundharēti
tvāmīrayan kālamahaṃ kṣipēyam Á Á 96 Á Á

tvadrakṣaṇārthaṃ puruṣōttamō’yaṃ
kūrmō’bhavaddhanta ! tathā varāhaḥ Á

prītiḥ parā cēnna varō’varatva -
samparkadōṣaṃ gaṇayēnmanuṣyaḥ Á Á 97 Á Á

vasumatī bhavatī śubhadāyinī
bhavabhayāmayavajjanatāhitam Á

śrī vasumatīśatakam

kalayituṃ lalitā lalanākṛtiḥ
vasupatiṃ vasudēvasutaṃ vyadhāt Á Á 98 Á Á

bālā bālasarōjasundaramukhī bālēndutulyaprabhā
nīlā bāladinēśakāntibharitaissambhūṣitā bhūṣaṇaiḥ Á

kālākṣēpamunīśvarasya tanayā kōlādṛtā dēvatā
kālān mē nikhilān karōtu kṛpayā sammōdasampūritān Á Á 99 Á Á

bālā kā’pi manōharā vijayatē nīlālakālaṅkṛtā
mālāpūritakaṇṭhadēśamadhurā līlāsakhī śrīnidhēḥ Á

kālāmbhōdharakāntiramyavapuṣō vēlātigakṣāntibhūḥ
kālākṣēpamunīśvarasya tanayā śrīlālitā santatam Á Á 100 Á Á

vasumatīśatakaṃ racitaṃ mudā
vasumatījanakēna kavīndunā Á

vasumatīpsitasarvaphalapradaṃ
vasumatītalabhūṣaṇamēdhatām Á Á 101 Á Á

Á Á iti śrī vasumatīśatakaṃ samāptam Á Á

